
Paz 
TXILLARDEGI / Hizkuntzalari eta idazlea 

Hein batez, Eguberri garaia 
delako gertatzen da. 

Ez horregatik bakarrik, ha-
lere. «Paz» oihukatzen du-
tenek, ez baitute hori orain 
bakarrik errepikatzen. 

Adin-kontua ere badek 
pentsa dezake norbaitek 
agian. Egun hauetan. bake-
zale amorratu, kaleetan agertzen zaizkigun ba-
tzuk ikusita —izelonbrerik eman beharrik ez 
dago, ene ustez—, behinola ezagutu eta pairatu 
genuen «25 años de paz» huraxe baitatorkigu 
burura. 

Baina garai hartan bezalaxe, kezka berbera 
datorkigu adimenera: bakerako oinarriak au-
rrenik ezartzen ez badira, alferrik dela «paz» 
eskatzea. Guk hemen, «bakea» behar dugu. 

Eta bakea kanposantutako isilpea izan ez 
dadin, justiziaren gainean eraiki behar da. In-
posaketaren gainean eraikitako «paz» horrek, 
ezinbestean, halako frankista kutsua hartzen 
duelako. 

Justiziaren ondorio ez bada, bakea ez da 
bakea, sasi-ordenu isila baizik. Hamaika aldiz 
esana, baina beste hamaikatan errepikatu beha-
rrekoa, ageri denez. 

Gure herri honek bere burua bere gisara go-
bernatzeko eskubidea du. Autodeterminatzeko 
eskubidea du. Eskubide sakratu hori aitortuko 
ez zaion bitartean, «paz» oihukatzeak ez du 
ezer konponduko. 

Besterik izan daiteke, besterik da, legetasun-
aldaketa hori lortzekotan hautatu behar den bo-
rrokabidea. Honetan sor daiteke, beharbada, 
eztabaidarik, Ez bestean: Autodeterminatzeko 
eskubidea argi eta garbi, aitortuko ez zaiguno, 
urkabera besterik ez zaigu proposatzen; eta 
nekez lortuko da enbutuaren inposaketa bes-
terik. 

Nor bere garaiko seme gertatzen da. Gu ere 
bai. Telesforo, bein batez; eta Eli Gallastegi 
garbikiago, beste giro eta iturritan hazi ziren. 
Gandhiren borroka, adibidez, ez zitzaien berez 
arbuiagarri —eta gandhismoa nekez aldera dai-
teke egun hauetan aspertu ere arte «paz» errepi-
katzen dutenen jokabidearekin—. 

Euskal Herria ez da India. Baina Nikaragua 
ere ez. 

Eta berriro ere, on genuke Iparraldera begi-
ratzea. Nork aztertu du behar lukeen arretaz 
Suomiko kasua? Nork Hungariakoa? Zer di-
nosku Cristina Cuestak? Gauza bat iraditzen 
zait erabat harrigarri. Bakezale amorratu omen 
direnak. ikergai mamitsu hauetaz inoiz ere 
txintik ez ateratzea. «Biolentoak» gauza ho-
rietaz ez konturatzea, bego. Baina besteak, 
«paz» etengabe aipatzen diguten horietaz, zer 
pentsatuko? 

Badiradi, zinez, beroien hiztegian «paz» hi-
tzak «trágala» adierazten duela. Eta ez bakea. 


